
    Despois do que pareceu unha eternidade, o coche deixou atrás o monte e as curvas e chegou á Pobra de Trives. Xiana, que estaba case durmida, viu cos ollos medio pechados que o GPS indicaba a proximidade do destino e empezou a espreguizarse no asento, tentando que non se notase a modorra que aínda a invadía.




    Isabel rodeou o hotel e aparcou na parte traseira, onde xa había máis coches.




    —Velaí está. Ese será o noso hotel as dúas próximas noites —dixo Isabel.




    Xiana sorriu sen moita convicción. Pola fiestra embazada víase un edificio de pedra, grande, rodeado dun parque con árbores (maceiras, previsiblemente, polo nome do aloxamento), pero que non parecía demasiado acolledor. Baixo o seu punto de vista, era un lugar vello e pasado de moda, que quizais viviu tempos mellores, e que semellaba frío e sen encanto. Isabel, en cambio, amosábase bastante contenta, e mesmo estaba case sorrindo despois das tres horas de coche que levaban sen unha soa parada.




    Había rebumbio pola zona. Varias mulleres de idades moi diferentes entraban e saían, saudábanse con xestos por veces esaxerados e mirábanse unhas a outras e tamén ao seu arredor con esa ollada intensa, escrutadora, investigadora, que Xiana admiraba tanto. “A ollada é a clave”, dixéralle unha vez Isabel. “Nós temos que ver o que é, non o que parece.” Algo similar xa llo explicara a súa avoa dez anos antes, cando non era máis que unha cativa de seis anos, asombrada pola sabedoría e intelixencia da vella, antes de empezar a aprenderlle cousas do oficio.




     




    A primeira parte do camiño fora unha especie de exame constante, onde a súa titora repasara con Xiana todos os pasos en que consistían as probas. A rapaza aguantara estoicamente, a pesar de que estaba case sen almorzar e de que apenas durmira a noite anterior polos nervios, sen retrucar nin protestar unha soa vez.




    A segunda parte fora unha arenga co obxectivo de infundirlle pulos, de aumentar a súa confianza en si mesma, pero obtivera un resultado ben diferente, xa que a sumiu nesa especie de sopor acomodado ao que contribuía a calor temperá da primavera que principiaba case tanto coma o movemento do coche. As curvas molestaban un pouco ao principio, pero o corpo atopara axiña unha boa posición para soportar calquera complicación.




     




    Unha muller duns 60 anos que levaba unha maletiña cara á porta detívose ao velas e agardou a que baixasen do coche.




    —Ola, Isabel! Que tal?




    A muller achegouse e deulle dous bicos.




    —Ola, Andrea! Véxote moi ben. Esta é Xiana.




    Andrea deulle tamén dous bicos. Isabel continuou:




    —Xiana vai facer a proba.




    —Ah, si? Ides ser unhas cantas hoxe, logo.




    Andrea fitou para Xiana dun xeito intenso. Os seus ollos percorreron a cara da mociña repasando a súa pel. Mirouna de arriba a abaixo, nun segundo, coma se a estudase. Centrouse logo nos ollos azuis de Xiana. Primeiro por fóra, e a continuación mirouna por dentro. Xiana sentiu un estremecemento ao que non terminaba de afacerse mentres a ollada de Andrea case a atravesaba. Só nese intre a muller cambiou o xesto.




    —Ai, mi madriña! Pero se es a neta de Mercedes! Dáme unha aperta! Sentín moito o da túa avoa. Era das poucas que realmente tiña claro o camiño.




    Isabel sorriu e púxolle un brazo no ombreiro á rapaza.




    —Si, e segundo puiden comprobar Xiana herdou parte do seu don. Non creo que teña moito problema en pasar as probas. Sabes se xa está aquí Rosa?




    —Non a vin. Cheguei hai nada. Só falei con Susana, que foi a que me deu a chave do cuarto. Por certo, o hotel, moi boa pinta. É un spa —pronunciou a última palabra moi amodo, para remarcala, facendo un xesto coa cara que indicaba a súa admiración.




    —Polas fotos que nos mandou e o que vin na páxina web, seica imos estar aquí de luxo. Daquela, vou buscar a Susana. A ver como fixo a repartición dos cuartos. Vai indo. Nós aínda temos que coller as cousas. Vémonos logo.




    A maior das dúas mulleres continuou o seu camiño cara ao hotel, mentres Isabel abría o maleteiro e sacaba a súa maletiña, a mochila de Xiana e un macuto dunhas dimensións un pouco maiores. Pechou e xirouse para mirar a súa discípula con xesto interrogativo. Esta respondeu decontado:




    —Andrea, de Vilaboa. A súa especialidade son as herbas, aínda que tamén ten moitos coñecementos sobre o gando. Traballa… traballaba nunha farmacia en Pontevedra, pero xa está xubilada.




    —Moi ben. Xa sabes que isto non é parte das probas, pero sempre axuda que nos identifiquemos correctamente entre nós.




    Xiana baixou a vista cara ao chan, con vergoña.




    —Xa, Isabel. Pero é que eu aínda non son unha de vós.




    —Só estás a unhas horas de selo, non te preocupes. Lembra todo o que practicamos nestes meses e non terás ningún problema. Veña, colle a mochila e vamos aló!




    Isabel empezou a camiñar cara á entrada do hotel.




    Dentro do edificio, a carón do mostrador de recepción, unha muller nova, baixiña, de ollos saltóns e melena curta moi lisa parecía concentrada na súa tableta.




    —Esa é Susana, da Rúa, non? —aventurou Xiana.




    Aínda que falou en voz baixa, a muller levantou a vista e saudounas sorrindo.




    —Benvidas, Isabel e Xiana. Como foi a viaxe?




    Xiana engadiu mentalmente a faciana de Susana á ficha que a súa mestra lle fixera aprender de todas as asistentes á reunión. “Susana, da Rúa, 33 anos. Entrou hai catro anos no grupo. Traballa como xornalista e non destaca especialmente en ningunha faceta, pero é unha das principais avogadas da actualización tecnolóxica das reunións. Administra o grupo de WhatsApp e encárgase das poucas veces que se precisa que algo apareza na prensa. Ou de que non apareza o que non interesa. Supervisa toda a información relacionada co grupo: o certo, as lendas e as mentiras.” Dous anos antes, nunha rede social, empezaron a aparecer entradas falsas onde se mesturaban historias con sucesos reais, presentados de xeito consciente para deixar quedar mal o grupo. Susana decatouse axiña, conseguiu atallalo e desviar a atención a outro sitio.




    —Longa —respondeu Isabel—, pero mereceu a pena. De camiño pasamos un bosque de castiñeiros impresionante. Imos facer alí a xuntanza de mañá?




    —Se viñestes por Trives, si. Pero, de momento, o que toca é descansar. Vouvos dar as vosas chaves. Isabel, ti no 208, con María Luísa, que aínda non chegou. Xiana, estarás no cuarto coas outras cinco rapazas que ides facer as probas. O 101. Puxéronvos liteiras de tres para esta noite. As dúas que pasen as probas estarán máis cómodas mañá.




    —Home, Susana, non llo digas así! Dille que cando pase as probas, mañá estará máis cómoda —Isabel falou cun sorriso nos beizos, pero ningunha alegría na voz.




    —Síntoo, pero xa sabes que, como organizadora, teño que ser totalmente imparcial. Por suposto que che desexo toda a sorte do mundo, Xiana. O voso cuarto está nesta planta baixa, ao final do corredor. Tedes un baño dentro e hai outro aquí na recepción que tamén podedes usar. Xa están alí Laura, Sonia e Sheyla. Contigo xa só faltan por chegar Cristina e Marisol.




    —Como facemos? —preguntou Isabel—. Falo con ela agora ou despois de comer?




    —O que esta previsto é deixarvos tempo libre agora. Ás dúas comeremos aquí, no hotel. Despois, as instrutoras teredes uns minutiños para falar coas vosas alumnas e ás catro e media temos sesión de spa; ou ben as que queirades podedes ir a un parquiño de aventura que hai aquí pretiño. Pero as que van facer as probas teñen que estar sen contacto con vós desde as catro e media ata as seis. Empezamos a esa hora. Puxen as 18.15 para que non haxa problemas, pero conta con estar lista antes das seis, porque ás sete en punto temos que facer a segunda proba e ás oito a terceira.




    —Non crin que viviría para ver isto. Parecemos máis un congreso de médicos que outra cousa. De verdade está todo tan milimetrado? —dixo unha voz detrás delas, que polo visto levaba un cacho escoitando.




    —Ola, Julia! Benvida —respondeu Susana sen mudar o xesto—. Esta é Xiana, a rapaza que nos propón Isabel.




    —Que tal, Julia? Non te vía desde había un ano.




    Isabel achegouse para darlle dous bicos, pero non era necesario utilizar a ollada escrutadora para decatarse de que non o facía especialmente a gusto.




    —A neta de Mercedes, non? —dixo Julia sinalando a Xiana—. Estará á altura?




    —Si. Non o dubides —respondeu Isabel.




    Xiana sentiu que se ruborizaba. Nunca lle gustou ser o centro de atención, e moito menos nun lugar coma aquel, onde sería xulgada e tería que competir contra outras cinco rapazas, das que só dúas serían finalmente elixidas. Respirou con forza cando notou que o pulso se lle estaba acelerando e intentou levar a mente á situación de calma que lle ensinara Isabel. “Dende que cheguemos, todo será un exame. Non podes deixarte levar polas emocións. Tes que estar sempre tranquila”, dixéralle a súa titora.




    Nada do que fixo escapou á atención de Julia, que seguía observándoa.




    —Encantada de coñecela —dixo finalmente a moza, despois duns segundos que duraron unha eternidade—. A miña avoa contoume que unha vez xuntas atenderon un parto un tanto complicado.




    A expresión de Julia non cambiou, pero os seus ollos reflectiron por un intre unha pequena alarma. Non obstante, a súa voz escoitouse firme, como as veces anteriores:




    —Eran outros tempos, moito antes de todas estas convocatorias por WhatsApp e listas en tabletas. Cando entendiamos o oficio de verdade.




    Susana ofreceulle unha chave a Julia.




    —Estás no 205, con Elena.




    Agora Julia si sorriu.




    —Graciñas, miña nena. A que hora era a comida?




    —Ás dúas. Aquí, no restaurante do hotel.




    —Veña, vai ao teu cuarto, Xiana. A bolsa coas cousas lévoa eu e despois de comer a ver se podemos falar un momentiño.




    —Vale.




    Xiana empezou a camiñar cara ao cuarto que lle asignaran, coa mochila ás costas. Cando aínda non avanzara nin a metade do corredor, escoitou que Susana saudaba a dúas que acababan de chegar e minorou un pouco o paso para saber quen eran. Desviou a súa atención cara á recepción, pero sen xirar a cabeza. Agudizou ouvido e olfacto para non perder detalle.




    —Benvidas, Elvira e Cristina. Como foi a viaxe?




    Xiana repasou mentalmente: “Elvira, de Antas de Ulla. 51 anos. Moi estrita coas regras. Boa cos animais, boa coas herbas e coñecedora das pedras”. Facendo un pouco máis de memoria, engadiu outra nota mental que tomara ela da súa colleita: “A Isabel non lle cae nada ben”. Con discreción, tentando aproveitar unha sombra do corredor, xirou levemente a cabeza para botar unha rápida ollada ás que acababan de chegar. Elvira era delgada e levaba o pelo negro solto nunha media melena. Ao seu lado, a que tiña que ser Cristina, debía ter a idade de Xiana, máis ou menos. Moi morena, delgadiña e co pelo longo e recollido nunha cola. Talvez fose casualidade, pero Cristina mirouna directamente aos ollos desde onde estaba. A súa ollada non era escrutadora como a das maiores, pero si estaba chea de desdén e superioridade. Deixaba claro que estaba segura de pasar as probas e entrar no grupo.




    Xiana volveuse tentando parecer indiferente e seguiu avanzando polo corredor ata o cuarto 101.

    Ocuarto, tal como lle dixera Susana, era un pouco pequeno para seis. Dúas liteiras triplas, a ambos os lados, ocupaban toda a parede. Un diminuto escritorio, que probablemente noutras condicións estaría pegado á ventá, aparecía agora a medio camiño do único cuarto de baño, bastante amplo, con ducha e bañeira separadas. Na cadeira fronte ao escritorio, a moza que estaba sentada ergueuse cando entrou Xiana para darlle dous bicos e presentarse.




    —Ola! Eu son Sonia. E estas dúas belezas —dixo sinalando as outras rapazas sentadas nas camas— son Laura e Sheyla.




    Mentres cumprimentaban os saúdos, Xiana tentou expandir de novo a súa percepción para captar todo o posible das súas compañeiras de cuarto, non só como técnica diaria de relación social, como lle ensinara Isabel, senón sobre todo para saber en que lugar se atopaba ela mesma antes de enfrontarse ás probas.




    Sonia, a primeira en presentarse, vivía en Cuntis. Tiña 27 anos e traballaba no concello, aínda que como persoal temporal. Alta e un pouco repoluda, parecía moi alegre. En todo o tempo que estiveron no cuarto, non perdeu o sorriso. Pero iso non significaba que estivese contenta. Aparentemente, era a máis nerviosa das catro, e aínda que facía todo o posible por ocultalo, para Xiana era coma se o estivese a berrar aos catro ventos. Nos escasos catro minutos que pasaron antes de que a porta volvese abrirse para deixar entrar a Cristina, Xiana percibiu bastante medo, inseguridade e intranquilidade por parte de Sonia. Calquera das tres sensacións, de acordo con Isabel, sería suficiente para quedar fóra das probas. Coas tres xuntas, o grupo non lle daría nin a menor oportunidade.




    Sheyla, de Mos, tiña a mesma idade que Sonia, pero era totalmente distinta. Miúda, morena e inquieta, non paraba de rebulir. Pasaba dun leito a outro, buscaba cousas na súa mochila, paseaba polo dormitorio mentres falaba, atendía o móbil cada dous por tres e non sorría tanto. Parecía máis concentrada, máis predisposta ao que puidese acontecer nas probas.




    Laura era a máis nova das tres. Con 24 anos, acababa de rematar Arquitectura en Valladolid. O seu acento deixaba claro que non era galega, como ela recoñeceu:




    —Son de Canteixeira, no Bierzo.




    —Onde teñen unhas pallozas preciosas, o aire máis puro e pasan frío todo o ano —completou a descrición Sheyla.




    —Máis ou menos, si.




    Laura tiña unha ollada de intensa concentración, coma se tamén estivese todo o tempo intentando expandir a súa percepción para captar emocións e sentimentos, coma se, a pesar dos sorrisos e do distendido ambiente aparente, existise por debaixo a certeza de que debían enfrontarse a unhas probas que só dúas de entre elas superarían.




    Xiana estaba rindo animadamente coa descrición que estaba facendo Sonia do monte Xesteiras cando se abriu a porta e entrou Cristina. Foi de novo a rapaza de Cuntis a que se achegou a ela para presentarse e darlle dous bicos. Cristina aceptou o rozamento, pero mantivo a distancia, e a súa ollada ao resto do grupo foi agora escudriñadora, coma a das maiores, e moi pouco amigable. Unha vez que todas deron o seu nome e procedencia, falou cunha voz suave pero seca, moi autoritaria.




    —Eu son Cristina. Veño de Portonovo e teño 16 anos. Deséxovos toda a sorte posible nas probas, pero, se non vos importa, gustaríame usar o baño. Cal é a miña cama?




    —Pois a verdade é que Xiana aínda non escolleu…




    Vendo as tres que quedaban libres, Xiana fixo a súa elección no momento: a liteira enriba de Laura. Cristina asentiu e puxo a súa bolsa na liteira superior, sobre a cama de Sonia. Á última en chegar quedáballe a cama superior contra a parede do baño.




    O ambiente quedou un pouco enrarecido despois do ton que empregara a última en chegar. Todas se miraron sen saber moi ben que dicir mentres Cristina tiraba da súa mochila un neceser e roupa e entraba no cuarto de baño. Só cando pechou a porta Sonia volveu falar:




    —E cóntanos, Xiana, como te metiches nesta cerellada das probas?




    —Pola miña avoa. Ela foi a que primeiro me falou do don, a que empezou a explicarme en que consistía o oficio. De nova, eu sempre vía que na súa casa había moita xente e que todos lle falaban con moito respecto, pero non o entendín ata moito despois, cando na escola algúns nenos empezaron a mirarme raro e a dicir que a miña avoa era unha meiga. Pelexei con eles, pero cando me veu buscar ao colexio a avoa xa sabía o que pasara. Pregunteille se realmente era unha meiga, e ela só me dixo: “Son, claro que si, e ben contenta que estou”, e, despois de quedar calada un anaco, engadiu: “E ti tamén o vas ser”.




    —Vaia sorte! —interrompeu Laura—. Na miña casa non querían oír nada do meu don. Non entendían que me pasaba porque sabía cousas que aínda non sucederan, porque podía ver o mal que tiñan os animais e, mesmo, os meus pais preferían que non lles falase do tema. De pequena leváronme a un psicólogo, pero polo que se ve non serviu de moito.




    —E como chegaches a entender o que acontecía?




    —Foi na facultade, en Arquitectura. Unha das profesoras que tiña, Amara, quedou un día mirando para min desa forma tan particular que elas teñen. Díxome que fose ao seu despacho, que quería preguntarme unhas cousas, e empezamos a falar. Foi quen me explicou que era o don, e que era eu. Desde entón, foi a miña titora, tanto no grao como na iniciación ao grupo. E aquí estou, a ver que pasa…




    —O meu caso non foi tan marabilloso coma o de Xiana —falou Sonia—, pero tampouco teño queixa. Eu vivía nun sitio que se chama Couselo, e a miña familia non tivo problemas en aceptarme como son. Foi a miña tía quen, con 15 anos, me levou onda a señora Manuela, en Caldas, que dixo que si, que vía potencial en min, pero que non tiña idade para ser a miña titora, e que volvese despois dun ano, a ver como seguía a cousa. Así durante cinco anos, ata que por fin me dixo que era mellor que fose a Valga falar con Fina, que hoxe é a miña titora. Ela traballa máis con plantas que con outra cousa, pero a min gústanme máis os animais…




    —Pois eu estou máis centrada en escordaduras, por iso me mandaron a Verín, para aprender coa persoa que máis sabe sobre doenzas dos ósos de todo o grupo —dixo Sheyla.




    “Ten que ser Lola da Fonte”, apuntou mentalmente Xiana, que estaba repasando a listaxe de asistentes á reunión.




    —Chámase Dolores, pero é coñecida como Lola da Fonte, e é unha marabilla aprender ao seu carón. Fun a ela recomendada por Maruxa, que era a que coñecía a miña familia…




    “Porque vive en Redondela”, pensou Xiana.




    —Porque vive en Redondela. Pero estaba máis interesada noutras cousas, polo que me dixo.




    —Ou sexa, que es compostora.




    —Iso é o que quero ser. De momento, son licenciada en Fisioterapia. Empecei con todo isto porque de pequena estaba nun equipo de ximnasia e sempre estabamos con lesións e torceduras. Algunhas de nós pasabamos moito tempo en médicos e clínicas, ata que me levaron a Maruxa. Recompúxome un nocello e deume unha pomada que me foi moi ben para as escordaduras. Tamén foi a que viu o don en min, aínda que eu non cría ter nada. Pasei un mes aprendendo con ela, ata que me derivou á señora Lola…




    Cristina saíu do cuarto de baño coa cabeza envolta nunha toalla. Tiña un corpo esvelto e estilizado, polo que Xiana non puido evitar sentir certa envexa.




    —Desculpade se tardei máis da conta —dixo, aínda que nas súas palabras non había nin rastro de arrepentimento—, pero non é nada fácil regular a auga quente desa billa. Non deberiamos ser seis? —preguntou mentres empezaba a vestirse.




    —Se non me equivoco, aquí chega a sexta…




    A porta abriuse e entrou unha rapaza loura, de ollos azuis e pel branquiña. Ao ver as outras cinco fixo un movemento de sorpresa e púxose toda colorada, pero deseguida recuperou o sorriso para presentarse.




    —Ola! Son Marisol. Supoño que son a última en chegar das que imos facer as probas. Espero non ser a primeira en marchar.




    Todas riron sen moita gana.




    Marisol contoulles que viña de Boiro, que xa quixera facer as probas na convocatoria anterior, un ano antes, pero que daquela só había un posto, e todas tiñan claro que sería para Lucía, como así foi efectivamente. Levaba preparándose case tres anos para este momento, polo que Xiana supuxo que sería unha contrincante moi complicada.




     




    Cando as chamaron para comer todas calaron de repente, coma se os momentos anteriores nunca acontecesen e, mirando ao chan, dirixíronse ao comedor. Case sen falar, colleron cada unha a comida do buffet e sentaron na mesa que lles reservaran. Algo afastadas delas, e con gran rebumbio e reverberante sonoridade, as corenta e seis meigas presentes do grupo de cincuenta e dúas estaban a dar boa conta do menú. Todas falaban a voces para intentaren entenderse, o que complicaba aínda máis a intelixibilidade. Pero en todas as mesas se escoitaban as gargalladas, e a reunión parecía unha festa infantil de aniversario máis ca un conclave de feiticeiras. O grupo das aspirantes para entrar no selecto club permaneceu case en silencio, só con eventuais comentarios sobre os pratos, mentres pasaban do primeiro ao segundo, e deste á sobremesa.




    Xiana tentou varias veces atrapar a ollada de Isabel pero, se ela notou algo, non o demostrou. Só ao rematar o xantar, mentres as maiores baleiraban botellas de licor café e augardente de herbas, Susana achegouse a elas para dicirlles que fosen cada unha ao apousento da súa titora, que ela mesma lles indicou.




    Ao ver as reaccións das súas compañeiras de cuarto, mentres camiñaba polo corredor, Xiana sopesou como era realmente a competencia de cara ás probas. Por un lado, Sonia parecía pouco centrada e nunha actitude non demasiado boa. Aínda que os prexuízos son unha das primeiras cousas que hai que evitar cando se quere entrar no oficio, Xiana tivo a impresión de que sería a primeira en quedar fóra. As outras catro rapazas, polo contrario, parecían fortes competidoras, polo menos tan boas coma ela. Laura, a rapaza do Bierzo, podería estar un pouco por detrás das outras, pero a súa ollada reflectía un tesón que parecía capaz de superar calquera contratempo. Sheyla era forte e decidida, e aprendera coa mellor compoñedora de todas. Marisol levaba preparándose para as probas case tres anos, e parecería a gañadora de non ser pola autosuficiencia sen fisuras que amosaba Cristina a cada paso. Seis aspirantes, só dúas pasarían. Respirou fondo e expulsou o aire antes de petar na porta.




    Ao entrar, o primeiro que chamou a atención de Xiana foi a escuridade. Isabel baixara as persianas e apenas había luz no cuarto.




    —Senta no chan —díxolle a súa titora. Falaba coa voz que utilizaba nas ocasións solemnes, coma se fose un discurso ante unha grande asemblea—. Tes que limpar a mente, deixala en branco para poder escoitarme. Xa se coñecen as probas. Van ser as que agardabamos. Pedras, percepción e herbas —fixo unha pausa, como para darlle tempo á súa discípula para asimilar o que dixera—. Este ano non hai medicina corporal. Tiveches sorte.




    Xiana, que xa estaba cos ollos pechados e concentrada en botar fóra calquera pensamento, non puido evitar un sorriso cando a súa titora lle confirmou que non lle preguntarían nada sobre anatomía, un dos seus puntos máis febles.




    —Normalmente, a proba das pedras poríana Sara e mais Elvira, pero como Elvira presenta candidata este ano, supoño que será Carmiña a Nova, así que vai preparada, porque seguro que presentan rochas moi parecidas, e mesmo cousas que non sexan de utilidade ningunha. O máis probable é que só teñas que recoñecer que é cada cousa, pero repasa as invocacións e as proteccións, non vaia ser.




    Xiana mantivo a mente en branco. As pedras sempre se lle deron ben. Tiña bastante confianza nesa parte. Non caería nas trampas.




    —A proba de percepción seguro que a prepara Milucha. Aí tes que ter toda a concentración non só no que che pidan, senón tamén en evitar que Milucha che meta cousas nesa cabeciña túa. Porque o vai intentar, abofé que si. Dáselle moi ben descentrar a xente.




    Xiana seguiu perfectamente inmóbil, concentrada na súa propia respiración, deixando que o eco das palabras de Isabel se perdese no seu interior sen resposta física ningunha.




    —Na proba das herbas non sei que farán. Algún ano foi preparar unha apócema, outras veces identificar as herbas correctas para curar un mal… O importante é saber xustificar a túa decisión. Non hai unha única resposta válida, pero tes que explicar a escolla. Cando che pregunten, tes que ter claro por que te decidiches por cada herba e non dubidar. Como te sentes?




    Xiana continuou naquel estado de paz aínda dúas respiracións máis. Sabía que responder a pregunta non era o máis urxente, senón manter a súa mente despexada en todo momento. A partir dese intre, todo era unha proba. Incluso a entrevista coa súa titora. Finalmente, falou:




    —Un pouco nerviosa, pero penso que poderei facelo.

